
Bidearen hastapena
XI. mendearen hasieran Santiago apostoluaren kultua eta bere hondakinekiko gurtza garatzen hasi ziren. Hala ere, zehazki, ez da ezagutzen noiz hasi ziren erromesaldiak. IX. mendean bertan Orreaga ingurua galiziar eta asturiar munduarekin lotzen duten aztarnak egon badaude; ordea, X mendearen hasieran izan zen, aurre-pirinioetako arroetan kristau monarkiak garaile suertatu eta egonkortu zirenean, erromesen joan-etorria seguruagoa bihurtu zenean. 
Nahiz eta sarritan Sancho III.enari “Nagusia” (1004-1035) Bidea egonkortu izana eta “bide berria” esleitu, zalantzarik gabe, Sancho Garcés I (905-925) izan zen done jakueko bidea bermatu zuena, galtzada zaharretik Iruñeraino, eta handik Nájeraraino doana, mendebalderantz jarraitzeko eta Konpostelan amaitzeko.
Bidearen hedapena
Santiago apostoluaren kultua hedatu zuen funtsezko faktoreetako bat, Gurutzaden garaian erabat murgilduta, Liber Sancti Jacobi liburu ospetsua izan zen, 1140. urtean, zalantzarik gabe, erromes frantziar batek idatzitakoa.
Liber hori erdi aroko erromesaldiaren testigantza zuzena da, eta done jakueko tradizioarekin zerikusia duten kontakizun ugari biltzen ditu, liturgia eta erlijio mailako bestelako testu batzuez gain. Era berean, Erdi Aroko Erromesaren Gida ospetsua ere biltzen du, ziurrenik Aymerico Picaud idatzitakoa, eta bertan, ibilbidea deskribatzen da, behin baino gehiagotan ibilbidea egin duen baten esperientzia paregabearekin.
Halaber, ospetsuak dira “Orreagako olerkia” eta “La Chanson de Roland”, XIII. mendeko “La Pretiosa” kodexean inskribatutakoak; bertan, aterpeetako harrera-baldintzez mintzatzean, kontatzen duenez, atea zabalik zegoen pagano eta kristauentzat, aberats eta txiroentzat, inolako bereizketarik egin gabe. Ibiltariek bainu bat hartzen zuten eta oinetakoak konpontzen zizkieten. Gaixoek zainketa ezin hobeak izaten zituzten, kalitate oneneko produktuekin, eta ohe garbi eta bigunetan atseden har zezaketen, emakume eder eta zintzoek artatuta. Ospitaleak bost otordu eskaintzen zituen, ogi, ardo eta haragiz osatutakoak, eta ibiltariei hiru gau iragateko aterpea eskaintzen zien.
Lehen ospitaleak
Erromesek, bereziki, atseden hartzeko lekua behar zuten Pirinioetako aldapa gogorrak igo ondoren. Horregatik, jada XI. mendean, Ibañeta gainean San Salvadorren omenez eraikitako monasterio-ospitalea zabaldu zen, eta bere zaintza Leireko monasterioaren ardurapean zegoen.


Hala ere, done jakuerako bideak gero eta indar eta hedapen handiagoa zuenez, 1227an Sancho de Larrosa gotzainak laiko eta eliztarren kofradia bat eratzea erabaki zuen Orreaga inguruan aterpe bat artatzeko.


Kofradia ere ez zen nahikoa izan eta 1135ean, kalonjeen kolegiata bat zen ospitalearen arduran, Sancho Priorea buru zela. Gotzain sortzaileak inguruko ibarretako bere errentak eman zizkion, trukean, espazio ekonomikoa eta soziala sortze aldera.
Santiago apostoluaren kultua

Pirinioak atzean utzita, Orreaga Bidearen azken tartearen atea da ibiltariarentzat, nahiz eta oraindik 700 km falta izan helmugaraino iristeko. Erromesen arabera, Santiagorako Bidearen bigarren gune nagusia da, Konpostelako katedralaren ostean, udalerri horretako multzo artistikoaren indar historiko eta sinbolikoa direla eta.

Karlomagnoren Siloaren ondoan dagoen kapera gotiko txiki eta xumea da Orreagan Santiago apostoluaren kultua gogorarazten duen eraikin bakarra. Elementu berezia du, antzinako Ibañetako kaperatik ekarritako kanpaia duela, Pirinioen iparraldetik igotzen ziren erromesei deitzeko erabiltzen zena. 

Bidea, gaur egun
Pasa den 2009. urtean 52.000 erromesetik gora izan ziren Orreagara iritsi zirenak Konpostelarako bideari ekiteko edo bidearekin jarraitzeko. Erromesen %40 Espainiako lurralde desberdinetatik etorri ziren, Katalunia buru, eta gainontzeko %60 mundu osoko 80 herrialdetatik etorri ziren.
Egitandi karolinjioak

Orreagako Santa Maria, erromesen antzinako ospitalea eta egitandi garrantzitsuen gunea, zalantzarik gabe, Europar mendebaldeko lekurik adierazgarrienetakoa da. Orreagan bertan, VIII. mendeko tradizioa ere kokatzen da, frankoen armadaren porrotik mingarriena; bertan egin zuen negar Karlomagnok Frantziako zaldun onenaren eta bere hamabi pareen heriotzagatik, kristautasunaren mugetan barrena hamaika aldiz kontatu eta kantatutako kontakizuna sorrarazita. Erretiratzen ari zela, Zaragozako bataila galdu ostean, Errolan heroia, frankoen armadaren atzeko aldean, Luzaideko sakonunean garaitua izan zen.
Errolanen hondamen tragikoak eta done jakuerako bidearen proiekzioak Pirinioetako gune horretako bizitza dinamizatu zuten. Gaur egun, horrez gain, zutik dirau multzo historiko-monumental batek, kalonjeen komunitate txiki batek artatutakoa, erromesen joan-etorriak hartzen eta bedeinkatzen jarraitzen duena.

Ondare artistikoa

Geografia eta historiaren uztarketak jalkin historiko garrantzitsua utzi du Orreagan. Arkitektura, ibiltariak eta erromesak hartzeko helburuarekin sortutakoa, kalitate handiko eraikinetan islatu zen, bereziki XII. mendeko Kolegiata elizan. Horietako batzuk, XIV. mendeko klaustroa eta Itzandegia izenez ezagututako eraikina esaterako, erabat edo partzialki desagertu eta berreraiki egin ziren. Bestelako eraikin batzuk, San Agustin, Espiritu Santuaren edo Santiago elizako kaperak esaterako, aurre egin diote denboraren iragateari edo eguneratu egin dira. Priorearen Etxea eta bere luzapena, Museoa eta Liburutegia hartzen dituena, Onuradunen etxea eta Ospitalea modernoagoak dira. Orreagako Museoak `pintura eta eskultura desberdinak biltzen ditu; halaber, urregintzako lagin baliotsuak.
Santa Mariako Kolegiata
Santa Mariako Kolegiata Orreagako eraikin adierazgarriena da, eta sortu zenetik bertan bizi zen kalonje agustindar komunitate ahaltsua argien islatzen duena da. Horrez gain, gotikoaren Nafarroako adibiderik onena da, ez soilik frantsesa, I'Lle de France aratzena duena baizik, eta bertan Ama Birjinaren XIV. mendeko irudi ederra gordetzen du.

Gaur egungo tenplua Sancho VII “Indartsua” (1194-1234) mezenas zela eraiki zen, eta lurperatzeko lekutzat hartu zuen. XIII. mendearen hasieran eraiki zen, 1215 eta 1221 artean.

Kolegiatak kalte handiak jasan zituen, bereziki 1445, 1468 eta 1626ko suteen ondorioz. XVII. mendearen hasieran, hondatuta eta erdi utzita zegoenez, berreraiki egin zuten. Lan horien bidez, barrualde gotikoa estali egin zen eta barroko itxura eman zitzaion, presbiterioari eta aurreko nabeari izan ezik, horietan elementu gotikoak agerian geratu baitziren.
Orreagako Ama Birjinaren eskultura izugarria da, eta elizaren gunea da. Egurrezko tailua da, zilarrez estalitakoa, XIV.  mende erdi aldeko gotiko estilokoa eta Frantziako Toulousse hirian egindakoa. Eskultura horrek ezin hobeto transmititzen du izpiritu gotikoa, duen hurbiltasun, naturaltasun eta etxekotasuna direla eta.
Informazioa webean
Gai horiei buruzko informazio gehiago lor daiteke ondoren adierazten diren web orrialdeetan:

Santiagorako Bidea Nafarroan: historia, mapa, bitxikeriak, aterpeak:
 http://www.turismo.navarra.es/esp/propuestas/camino-santiago/
http://www.navarra.com/camino/frances.htm
http://www.caminodesantiagoennavarra.es/
http://www.arteguias.com/camino-santiago-navarra.htm
Orreagako historia:
http://www.roncesvalles.es/indice.asp?sec=2&lg=spa
http://sapiens.ya.com/rojea/camino/17.htm
Aterpe, kanpin, jatetxe eta bestelako zerbitzuen gida: http://www.roncesvalles.es/indice.asp?sec=5&lg=spa
Orreagako Santa Maria Kolegiata:
http://www.roncesvalles.es/indice.asp?sec=3&lg=spa
Http://www.turismo.navarra.es/esp/organice-viaje/recurso.aspx?o=3060
http://www.arteguias.com/catedral/colegiataroncesvalles.htm
Orreagako bataila:
http://enciclopedia.us.es/index.../Batalla_de_Roncesvalles
 http://es.wikipedia.org/wiki/Batalla_de_Roncesvalles

